
和連雨獨飲二首

作者：蘇軾　北宋

本作品收錄於《東坡全集�》

．吾謫海南，盡賣酒器以供衣食，獨有一荷葉杯工制美妙，留以自娛。

乃和淵明《連雨獨飲》。

平生我與我，舉意輒自然。

豈止磁石針，雖合猶有間。

此外一子由，出處同偏仙。

晚景最可惜，分飛海南天。

糾纏〈（一作躔）〉不吾欺，寧此憂患先。

顧影一杯酒，誰謂無往還。

寄語海北人，今日為何年。

醉裏有獨覺，夢中無雜言。

阿堵不解醉，誰歟此頹然。

誤入無功鄉，掉臂嵇阮間。

飲中八仙人，與我俱得仙。

淵明豈知道，醉語忽談天。

偶見此物真，遂超天地先。

醉醒可還酒，此覺無所還。

清風洗徂暑，連雨催豐年。

床頭伯雅君，此子可與言。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

